
   Хăрах енлĕ урам юханшыв хĕрринче,

Çурчĕсем тĕссĕрленнĕ хĕвел питтинче.

Çыранти лапамра — мунчисем, лаççисем,

Аттесем çамрăк чух лартнă ват йăмрасем.



Саккуна пăсса çĕр тытса илнĕ тесе

Мунчасен шăпине татса пачĕç килсе.

Кантуртан вĕçтерсе çитнĕ çĕнĕ тӳре

Хресчене куланай хурса пачĕ: «Тӳле!»



«Нухратран тăранман-ши пасар самани?» —

Вăт, çапла шухăшлать аптраса ял çынни.

Юхан шыв леш енче — вĕç-хĕррисĕр уйра —

Тыр-пул мар, çулсерен ашкăрать хыт хура...

  